
Berdintasunean oinarritutako mundua eskatu dute emakumeek 

Joan den martxoaren 8an Brasilen abiatutako Emakumeen Mundu Martxa Burkina Fasora heldu zen atzo, eta han amaitu da emakumeen eskubideen aldarrikapena egin duen mobilizazio globala .


asier iturriagaetxebarria - BILBO Amaitu da Emakumeen Mundu Martxa. Brasilen hasi zen, martxoaren 8an, eta atzo amaitu zen, Burkina Fason. 7 hilabete, 224 egun izan dira, emakumeen kontrako indarkeria eta haiek jasaten duten pobrezia salatzen. 50 herrialdetatik zehar egindako ibilaldian beste mundu bat posible dela aldarrikatu dute milaka emakumek: bakean, justizian eta berdintasunean oinarritutako mundu bat. 

Burkina Fason amaitu da Emakumeen Mundu Martxa, baina, ekitaldi globalei dagokien legez, amaiera ekitaldia ez zen leku jakin batean egin bakarrik. Eguzkiaren orduaren arabera, munduko txoko bakoitzean emakumeen duten egoera salatzeko elkarretaratzeak eta mobilizazioak izan ziren. Pazifiko inguruko herrialdeetan hasi ziren mobilizazioak, eta ordubeteko txandekin, Asia, Afrika, Europa eta Ameriketan jarraitu zuten. Hala, 24 orduan mun-duko leku guztietan entzun ziren emakumeen aldarrikapenak.Joan den martxoaren 8an Brasildik abiatutako Emakumeen Mundu Martxaren historia 2000 eta 2001. urteetan hasi zen gauzatzen. Hala ere, jatorria 1995. urtean Quebecen pobreziaren kontra 850 emakumek egindako martxak izandako arrakastak bultzatu zituen emakumeak aldarrikapen komunak egitera. Quebeckeko martxa horretan hegoaldeko herrialdetako ordezkaritza txiki bat izan zen, eta bertan konturatu ziren emakume guztien egoerak eta aldarrikapenak bat eginda eraginkortasun handiagoa lor zitekeela.Gero, 2001. urtean, Mundu Foroa egin zuten Pekinen, eta han ezarri ziren amaitu berri den Emakumeen Mundu Martxako oinarriak. Bertan zehaztu zuten zertarako balio behar zuen mundu mailako martxa batek: besteak beste, mundu guztiko emakumeen aldarrikapenak sustatzeko eta herrialdeen eta pertsonen arteko komunikazioa zabaltzeko. 

Euskal Herriko ordezkaritza izan da Burkina Fason Emakumeen Mundu Martxa Euskal Herritik ere igaro zen. Maiatzaren 24tik 27ra izan zen gure artean, Galiziako emakumeei lekukoa hartu eta gero. Eta atzo Burkina Fasoko hiriburuan, Ouagadougoun, izan zen bost pertsonak osatutako hemengo ordezkaritza bat. Izaskun Guarrotxena Bilgune Feministako eta Emakumeen Mundu Martxako Euskal Herriko Plataformako kideak esan zuenez, «oso gustura» izan dira Afrikako herrialdean, «bero galanta» egin duela aitortu arren. 

Burkina Fason 09:00ak zirela manifestazioa egin zuten Afrikako herrialdera joandako 30 herrialdeetako ordezkaritzek. Hiru kilometro inguruko ibilaldia izan zen, ia 40 gradu zentigraduko bero saparekin. Manifestazioa plaza batean bukatu zen. Han eguneko ekitaldirik berezienetakoa egin zuten. Emakumeen Mundu Martxan zehar landutako manta ekitaldiaren buru zela, manifestazioa amaitu zeneko plazari izen berria jarri zioten: Munduko Emakumeak Bakearen Alde Plaza.Plazari izen berria eman ostean, Emakumeen Mundu Martxako antolatzaileek hitza hartu zuten, eta, beste behin, emakume guztien eskubideak aintzat hartuko dituen mundua aldarrikatu zuten. Horren atzean, munduko emakumeen kolektiboak hitzartutako gutunaren oinarriak zeuden. «Gutuna bezalako adibideekin ikusten da munduko emakume guztiok ados jarri ahal izan garela, nahi ditugun oinarrizko irizpideak zehazteko. Alde horretatik, oso ekimen ona izan da», adierazi zuen Guarrotxenak. «Hau da, emakumeen kontrako indarkeriaren eta pobreziaren kontrako munduko emakume guztien aliantza egon badagoela erakutsi dugu», azpimarratu zuen.Munduko emakumeek prestatutako oinarrizko eskubideen gutuna Burkina Fasoko agintariei eman zieten Emakumeen Mundu Martxako antolatzaileek, horren berri izateko. 

Herrialde bakoitzak garatu beharko du bere gutuna Behin Emakumeen Mundu Martxa bukatuta eta mundu osorako aldarrikapenak zabalduta, oinarri horrekin herrialde bakoitzean gutuna egin beharko dela azaldu zuen Guarrotxenak. «Oraindik Euskal Herriko eztabaida sakonik ez dugu egin, baina, nire ustez, lehenengo eta behin emakumeek urratuak dituzten eskubideen zerrenda bat egin beharko da. Gero, hortik abiatuta, Euskal Herriko emakumeen eskubideen gutuna prestatu eta landu beharko da». 

Euskal Herriko emakumeen oinarrizko eskubideen gutun horretan Euskal Herriak herri izaera ere baduela eta hori aintzat hartu beharrekoa dela azpimarratu zuen Bilgune Feministako kideak. 

Emakumeek Gizadiarentzat idatzitako Mundu Gutuna 


Hona hemen munduko emakumeek Emakumeek Gizadiarentzat idatzitako Mundu Gutuneko pasarte batzuk: 

ATARIKOA 

- Emakumeen Mundu Martxan parte hartzen dugunontzat, sistema patriarkala emakumeak zapaltzeko sistema da eta kapitalismoa gizon eta emakumeak esplotatzeko sistema. Sistema horiek elkar elikatu eta indartzen dira eta arrazakerian, sexismoan, misoginian, xenofobian, homofobian, kolonialismoan, inperialismoan eta esklabismoan oinarritzen dira. Sistema horiek pobrezia eta bazterketa bultzatu eta giza eskubideak bortxatzen dituzte, batez ere emakumeenak. 

- Beste mundu bat eraikitzea proposatzen dugu, pertsona guztien osotasuna, aniztasuna, eskubideak eta askatasunak errespetatuko dituena. 

- Gutun hau berdintasun, askatasun, elkartasun, justizia eta bake balioetan oinarritzen da. 

BERDINTASUNA 

- Pertsona eta herri guztiek berdinak izan behar dute. 

- Ohiturek, tradizioek, erlijioek, ideologiek nahiz sistema politiko eta ekonomikoek ezin dute diskriminazioa justifikatu, ezta pertsonaren duintasuna eta osotasuna arriskuan jartzen duten ekintzarik onartu ere. 
- Emakumeen lantzat hartzen diren horiek (etxeko lanak, seme-alaben eta senideen zainketa) aberastasuna sortzen duten aktibitateak dira. 
- Pertsona orok du lan duin bat izateko eskubidea. 

ASKATASUNA 

- Pertsonek askeak izan behar dute: inor ez da bestearen menpeko, ezta inoren esklabo ere; ezin da inor ezkontzera eta lana egitera behartu; ezin da pertsonekin trafikatu, ezta sexualki esplotatu ere. 

- Pertsona orok ditu askatasun indibidual eta kolektiboak: erlijio, iritzi, adierazpenÉ askatasunak; sexualitatea libre bizitzeko eskubidea; bozkatzeko askatasuna; bizitza politikoan parte hartzekoa... 

- Emakumeok gure gorputzari, sexualitateari eta ugalketari dagozkien erabakiak askatasun osoz hartzeko eskubidea dugu. 

ELKARTASUNA 

- Pertsona eta herrien arteko elkartasuna bultzatzen dugu. 

- Herriek beren lurraldean dauden baliabide naturalak kudeatu behar dituzte, eta ingurumena errespetatu. 

- Gizartearen ekonomiak guztien eskuetan egon behar du eta gizon-emakume guztiei bermatu behar die ongizate kolektiboa; pobrezia ezabatu behar du; eta interes orokorraren eta indibidualaren arteko oreka mantendu behar du. 
JUSTIZIA 

- Pertsona oro da giza eskubideen jabe, edozein delarik ere bere jaioterria, nazionalitatea eta bizilekua. 

- Justizia sozialaren helburua aberastasuna birbanatzea da; hala, pobrezia ezabatu, aberastasuna mugatu eta bizitzaren oinarrizko beharrak bermatu ahal izango dira. 
- Pertsona guztien osotasun fisikoa eta morala bermatu behar da eta tortura debekatu. Sexu erasoak, bortxaketak, emakumeen sexu organoen erauzketak, emakumeen aurkako indarkeria eta sexu trafikoa pertsonaren eta gizadiaren aurkako krimenak dira. 

BAKEA 

- Pertsona orok bakean bizi behar du. Bakeak honakoa esan nahi du: generoen arteko berdintasuna; berdintasun soziala, ekonomikoa, politikoa, juridikoa eta kulturala; eskubideen errespetuaÉ 

- Tolerantzia, elkarrizketa eta aniztasuna errespetatzea bakearen bermeak dira. 

- Pertsona guztiek dute eskubidea gerrarik, gatazka armaturik eta atzerriko okupazio militarrik gabeko munduan bizitzeko. 

DEIA 

- Gutun honek ekintzarako deia egiten du, mundu hau aldatzeko. Premia handia dago. 

